
Atlantako domiñak 
TXILLARDEGI / Hizkuntzalari eta idazlea 

Hegoaldeko euskaldunok ba-
dakigu: 5 urrezko domiña, 6 
zilarrezko, gehi 6 brontzezko: 
edo 17 domiña. Zeinek hori? 
Ez dago zertan galdetu beha-
rrik: Espainiak 17 domiña 
ekarri ditu Atlantatik. 

Euskal Herriak zenbat? Ez 
dakigu. Indurainek eta 
Olanok bana ekarri dutela dakigu. 
Ezin erantzun. 

Eta zerrenda emanez gero ere, hastapena da-
kigu: Estatu Batuek 101 domiña; Errusiak 63; 
Alemaniak 65.... Fraintziak zenbat ote? Ez da-
kigu, nahiz 37 domiña eraman Parisa. 

"'Le Monde" egunkariak zerrenda osoa 
eman du abuztuaren 6an. Eta nik denbora 
apurtxo bat pasa dut kalkulu batzuk egiten. 
Txinak domiña bat irabaztea (1.114 milioi txi-
natar), eta Letoniak bat irabaztea (3 milioi 
eskas), ez baitira gauza bera. 

Milioi biztanleko zenbat domiña irabazi 
duten kalkulatzen bada, sospresa galantak 
daude. Honetara Australia agertzen da txa-
peldun (2,41 dom./M.). Bigarrena Kuba da 
(2,36), Jamaikarekin batera. Hungaria ondoren 
(2,02). Gero Norvegia dator (1,67), Bulgaria 
(1,66), Bielorrusia (1,47), Danimarka (1,18), 
Irlanda (1.14). Txekia (1,07), Suitza (1,03) eta 
Eslovenia (1,00). 

Ondoren Suedia dator (0,94), Kanada (0.83), 
Alemania (0,82), Suomi-Finland (0,80); on-
doren Fraintzia (0,65), Italia (0,61). Ka-
zakhstan, eta abar. Greziak eta Errumaniak, 
Fraintziak baino marka edo tasa hobea dute 
(0,80 eta 0,86). 

Espainia gero dator: 0,43 (26. garrena nire 
kalkuluaren arabera). Zirrikitu extua harroke-
rietarako. Baina... Estatu handiek oso emaitza 
kaxkarrak dituzte: USAk (0,40) eta Errusiak 
(0,42). Txinaren tasa, exkax: (0,045). 

Indurain eta Olanoren domiñak besterik ez 
kondaturik ere, Euskal Herria ongi xamar ge-
ratu da. Kuba horren goian kokatzeak ere iruz-
kinen bat merezi luke. 

Nork egingo, ordea? Eta nork onartuko? 
Apur hau bederen egina dago herri txikien 

ohoretan. 




